
Mersi Msye Spiker, 

Bonzour Msye Spiker, 

Bonzour Dirizan Lopozisyon, 

Bonzour Dirizan Zafer Gouvernman, 

Bonzour tou bann Manm Onorab, 

Bonzour tou dimoun a lekout. 

 

Msye Spiker, 

 

Lenvestisman dan nou dimoun, lenvestisman dan lenfrastriktir nou pei e asire ki 

nou det i reste soutenab, i labaz Bidze 2023 e pou reste touzour labaz okenn bidze 

ki sa gouvernman i prepare e prezante. Ankor mon pou repete e mon pou toultan 

repete ki sa gouvernman i enn ki responsab e pou toultan enn ki reste responsab 

dan tou desizyon ek aksyon ki i pran.  

 

Sa bidze i enn ki demontre bann valer ki sa pei i bezwen pour li bouz devan. Se 

bann valer travay dir, travay avek en plan kler, e fer sakrifis kan i neseser. Sa i 

bann valer ek prensip ki pou anmenn nou bokou rekonpans.  

 

En gouvernman responsab i envestir dan son dimoun ler loportinite i donnen. En 

gouvernman responsab i siport son dimoun, ler i tonbe, e remet li lo son lipye, pour 

li kapab kontinyen ed son lekor. En gouvernman responsab i donn son dimoun 

zouti neseser pour li al lapes, olye zis donn li pwason pou manze toultan. En 

gouvernman responsab i oule ki son dimoun i ekipe pou pran desizyon ki pou 

anmenn pozitive e epanouisman dan son lavi. En gouvernman responsab i 

‘empower’ son dimoun pou ed son lekor. En gouvernman responsab pa oule son 

dimoun i vin depandan, pour ki zot reste dan lapovrete. 

 

Msye Spiker, en gouvernman responsab i envestir dan lenfrastriktir pour 

devlopman pei, devlopman ekonomik e devlopman nou dimoun. Ki mannyer nou 

oule fer progre ler nou pa depans dan lenfrastriktir ? Ki mannyer nou oule nou 

dimoun i fer progre ler nou pa envestir dan lenfrastriktir? Ki mannyer nou oule nou 

lekonomi agrandi ler nou pa depans dan lenfrastriktir? Ki mannyer nou relans nou 

lekonomi ler nou pa envestir dan lenfrastriktir? Ki mannyer nou donn loportinite 

ekonomik ek finansyel nou dimoun ler nou pa depans dan lenfrastriktir? Ki 

mannyer nou kree larises, lanplwa, nouvo biznes e devlopman sosyal ler nou pa 

envestir dan lenfrastriktir ?  

 

Sa i sa largiman ki parti US pe met devan. I en largiman avek bokou defayans ki 

montre zot napa en vizyon pour sa pei.  

 

Msye Spiker, anmenmtan ki en gouvernman responsab pe envestir dan son dimoun 

ek lenfrastriktir i reste toultan konsyan ki i bezwen depans dapre son reveni pour li 

evite ki i akimil tro bokou det. En gouvernman responsab i bezwen annan en plan 

kler ki mannyer pou depanse dan en fason disiplinen. En gouvernman responsab i 

bezwen annan en plan kler ki mannyer i pou kolekte reveni pou finans son depans. 

En gouvernman responsab i bezwen a tou moman asire ki son det i reste soutenab, 

akoz si a okenn moman nou fer fas avek en kriz, nou annan lespas fiskal pou reazir 

a en tel sok. 

Msye Spiker, mon’n konmans mon larespons ladres Bidze koumsa, pour ankor 

ennfwa met lanfaz lo sa trwa prensip enportan ki pou toultan diriz labaz 

preparasyon bidze, tan ki sa gouvernman responsab i o pouvwar.  

 

Avek bidze nou pei nou pa zwe politik popilis e sertennman nou pa zwe politik bon 

marse. Bidze politik popilis ek bon marse, Msye Spiker, in toultan plonz nou pei ek 

nou sitwayen dan det, ki fer nou kontinyen servis plis larzan dan bidze pou repey 

loan, olye envestir dan nou dimoun, ek lenfrastriktir. Sa gouvernman Msye Spiker, 

ankor ennfwa mon repete, pou reste responsab dan preparasyon bidze, e pa pou 

zanmen fer politik popilis e bon marse. 

 

Msye Spiker, pandan sa trwa zour, monn akord lakourtwazi tou bann Manm 

Onorab pou ekout zot repons atantivman. Msye Spiker, mon bezwen dir, ki monn 

realiz en keksoz, ou kapab fer pli byen, ou kapab donn 100 poursan, ou kapab donn 

zetwal dan lesyel, pour serten zanmen pou ase, e zanmen pour bon, akoz, zot zis 

lafen pouvwar.  

 

Zot lanbisyon pouvwar i fer zot vin destriktiv, negativ, ipokrit, e manipil laverite, 

zis pou senm konfizyon. 

 

Mon kestyon pour sa group se: Eski zot oule Sesel ek Seselwa i fait, zis pour zot 

reganny pouvwar?  

 

Sa lopozisyon Msye Spiker, fransman, i enn ki napa Seselwa ek Sesel a ker. Zis 

2an, apre nou pli gran kriz ekonomik dan listwar nou pei, Seselwa ek Sesel pe 

konmans rezouir benefis zot sakrifis, ek travay dir, lopozisyon i vini avek en litani 

konplent, konfizyon e ekzazerasyon, ki fer mwan tonm lo konklizyon ki zot pa 

konpran mannyer en lekonomi en pei i marse. Selman mon kwar ki sa pa narnyen 

nouvo, listwar in prouve ki zot sertennman enkonpetan e ‘grossly ineffective’ an sa 

ki konsern zer lekonomi ek finansman sa pei. 

 

An dizan sa, mon oule fer mazinen bann Onorab Lopozisyon, sirtou Onorab 

Cosgrow ki’n dir nou ki son parti in etablir bann bon fondasyon ekonomik, zis 

anka ki zot in obliye, ki sa dan listwar ekonomik Sesel, zis en parti kin fer sa pei 

fait. Eski zot oule mon dir zot, lekel sa parti? Wi, zot menm, US ek tou zot 

predeseser avan zot. Anplis, zot pann fer sa pei fait en fwa, me de fwa, Msye 

Spiker, an 2008 e 2020. Alor, mon anvi demann zot, ki bann bon fondasyon 

ekonomik ki zot in met anplas, bann ki montre nou ki mannyer pou fer en pei fait?  

 

Annou pa bliy letan NAPA, avan 2008, ozordi omwen nou annan en kantite swa 

pour nou swazir kwa ki nou depans nou larzan lo la. Pa bliy ler ti napa deviz 

etranzer, kot nou ti annan dwa vwayaz avek zis $400. Be nou ti pase dan ben, akoz 

sa parti ki ozordi lopozisyon. Ler ou ti pe fer ou komisyon, si ou ti vreman sanse, 

ou ti bezwen pas dan en karantenn laboutik avan ou ganny tou sa ki ou bezwen. Ki 

pli pa gou ankor Msye Spiker, ozordi, nou war ki pandan sa bann menm letan, kot 

ti napa marsandiz, e ti napa deviz, Seselwa ti pe trimouse, serten zot bann dalon tre 

pros avek Per Fondater, ti pe donn bal. Nou pei ek nou dimoun ti pe soufer, me zot, 

zot ti pe sis nou pei, ziska i ti’n nepli kapab debout, alor deklar fait, rod IMF, pou 

vin tir nou dan sa Ben US. Atraver ou, Msye Spiker, sa Onorab Loze i en FE. 

 

E lo sa not, Msye Spiker, mon annan en lapel avek tou Seselwa, sirtou bann zenn, 

pou silvouple pa al aprann ‘economics’ lo youtube, kontrerman avek sa ki sa 

Onorab in demann ou pou fer. La prezan, mon konpran akoz nou pei in fait anba 

zot, akoz zot aprann ‘economics’ zis lo youtube. Sa lektir sa Onorab mon bezwen 

dir i depas tou ki monn aprann dan mon letid ek mon karyer. Enkwayab Msye 

Spiker. Apard sa Msye Spiker, mon napa bokou pou dir lo sa ki sa Onorab in dir, 

akoz ‘economics’ lo youtube pa dan mon domenn. 

 

Msye Spiker, mon lapel avek tou Seselwa, sa bann zoli parol ki sa lopozisyon pe 

pas abor zot lalev, i zis zoli parol, me enn ki pa responsab, pa serye e en parti dan 

konfizyon total, en parti resikle, ek en bann manm resikle, ek en bann polisi 

resikle. Zot pe zis tourn an ron, zis akoz zot dezespere pou vin o pouvwar. 

 

Sa Bidze 2023, Msye Spiker, i enn ki ankor ennfwa i baze lo distribye enpe sa bon 

rezilta sa travay dir ek sakriris ki nou pep in fer pandan sa dernyen 2an. 

 

 Msye Spiker, apre 2an sakrifis, en group Seselwa pe al ganny en 

ogmantasyon saler.  

 

 Apre 2an, tou travayer i garanti en poursantaz peyman 13yenm mwan e bann 

ki travay dir pou ganny 100% 

 

 Apre 2an, gouvernman i met en striktir anplas pou asire ki tou zanfan dan 

lekol leta i ganny en goute. 

 

 Apre 2an, tou etidyan ki tin kalifye pou kontinny zot letid liniversiter in 

kapab ale. 

 

 Apre 2an, det pei i lo bon semen pou redwir pou vin soutenab. 

 

 Apre 2an, depandans lo benefis sosyal in redwir akoz plis dimoun i dan 

travay. 

 Apre 2an, lenvestisman dan fasilite sportiv ki’n avarye anba zot 

gouvernman, pe ganny fer. 

 

 Apre 2an, bokou lenvestisman dan lenfrastriktir lo bann zil pros pe ganny 

fer. 

 

 Apre 2an, gouvernman pe etablir fondasyon pou diversifye nou lekonomi, e 

redwir depandans lo sekter tourizm. 

 

 Apre 2an, bann zenn kin tonbe, pe al ganny en sant reabilitasyon. 

 

 Apre 2an, servis Home Care, pe al ganny profesyonalize anba en 

lankadreman legal. 

 

 Apre 2an, gouvernman pou annan plis larzan pou envestir dan proze lakaz. 

 

 Apre 2an, gouvernman pe met plis fasilite a dispozisyon nou dimoun, pou 

zot ed zot lekor, ki swa dan ledikasyon, lakaz, sekter sosyal, lenfrastriktir, 

lapes, antreprenarya e tou lezot sekter ankor. 

 

Msye Spiker, sa i nou realite 2an apre sa pandemik COVID 19, e anplis apre sa 

kriz mondyal ki ankor pe devlope akoz sa lager ant Larisi ek Ikrenn. En realite, ki 

sa gouvernman responsab pe delivre pour lepep Seselwa. 

 

Msye Spiker, sanmenm sa ki Onorab Cosgrow pe dir ki nou pe ankor pe anmenn 

polisi son parti, me les mwan fer kler, ki sa ki monn mansyonnen anler i nou polisi. 

 

Ser frer pep Seselwa, ler aksyon ou gouvernman pe ganny rekonnet pour son 

aksyon responsab e disiplinen pandan sa de dernyen lannen, e ki son rezilta i enn ki 

remarkab, eski ou demann ou lekor akoz lopozisyon li i anann en lot versyon.  

Ler ou tann bann zofisye IMF pe koze ki mannyer sa relansman lekonomi Sesel i 

enn ‘enpresyonnen’, eski sa bann dimoun pe fer kwar ? 

 

A sak fwa ki nou al miting IMF, nou ganny demande pou fer prezantasyon lo ki 

mannyer relansman nou lekonomi in en sikse, nou miting i plen avek sa bann kalite 

prezantasyon, eski sa bann dimoun pe fer kwar ? 

 

Ler ou war bann lenstitisyon enternasyonal parey Labank Mondyal, Labank 

Afriken pour Devlopman e Labank Devlopman pou Komers, ek bann pei zanmi, pe 

pare pou envestir e siport Sesel, eski sa bann dimoun pe fer kwar ? 

 

Eski lemonn antye, pe tou senpleman fer kwar, pe koz lalang, pe manipil Seselwa 

ek kominote enternasyonal ? 

 

Ser, Frer Seselwa, annou pa les nou ganny anbete par en bann politisyen ki fer zis 

politik popilis e politik bon marse, zis pou ganny zot vot. 

 

Msye Spiker, aprezan les mwan vin enkou lo bann repons apre mon ladres bidze. 

Mon anvi premyerman remersi bann manm parti mazoriter, LDS, pour zot sipor. 

Mon osi vreman rekonforte avek ‘feedback’ lepep Seselwa ki an gran mazorite in 

demontre zot sipor pour bidze 2023.  

 

Msye Spiker, ankor enn fwa monn vreman dezapwente avek repons bann manm 

parti lopozisyon. Dezapwente, me pa soke. Enn bann pli gran dezapwentman se, 

zot mank konprenezon ki manyer en bidze i ganny prepare e ki bann paramet ki 

egziste.  

Msye Spiker, mon a sey met li dan en fason pli senp posib pour zot kapab konpran.  

Dan en bidze i annan de konponan kle:  

1. Se depans ki Gouvernman i fer 

2. Reveni ki Gouvernman i anmanse 

 

La diferans ant le de, Msye Spiker, i fakter ki determinen si ou annan en defisit ou 

en sirplis. Si ou annan en defisit ou bezwen al pret plis larzan pou finans sa bann 

depans e si ou fer en sirplis ou servi sa pou repey ou det.  

 

Msye Spiker sa i menm prensip ki okenn lakour oubyen en fanmiy i bezwen fer, ou 

depans dapre ou mwayen, sinon ou tonm dan det, e ou napa sevings. Msye Spiker, 

ou pa bezwen al lo youtube, ni google, pou aprann sa. 

 

Rezon mon anvi eksplik dan en fason pli senp posib sa bann prensip se akoz mon 

santi ki bann manm dan lopozisyon pann konpran li ditou. Akoz mon Dir sa? 

 

Ler mon ekout zot repons, bokou zot bann largiman i montre ki zot konprenezon lo 

bidze en pei i vreman feb. Zot dir gouvernman in fel akoz i pann donn travayer 

sekter prive en ogmantasyon saler, pann donn pansyonner plis larzan, an efe donn 

tou dimoun plis larzan. I annan serten zot, zot in osi dir napa ase larzan ki’n ganny 

mete lo bann proze kapital oubyen nou pan’n met ase larzan dan ledikasyon. Dan 

lasante osi larzan pa ase. Me, Msye Spiker, lo lot kote selman zot dir i mal ki 

gouvernman in met bann nouvo taks pou anmas plis reveni. 

Dan en senp term, Msye Spiker, sa ki monn tande avek bann manm lopozisyon 

pandan sa trwa zour, se ki gouvernman i devret pe depans plis me anmas mwens.  

 

Mon kestyon, pour zot dan lopozisyon, be kote sa larzan pou finans bann depans 

an plis pou sorti? Eski zot annan en sours larzan ki nou pa konnen? Eski zot 

konnen kot sours larzan i ete, petet sa bann larzan koripsyon lepase? Si wi. Les 

mwan konnen e nou a fer sa travay pou met sa larzan travay dan bidze? 

 

Msye Spiker, Lider lopozisyon i dir tir larzan dan proze kapital e met dan saler? 

Serten son bann lezot koleg i mansyonn plizyer lezot proze kapital ki devret ganny 

fer tel dan sport, dan lasante e lezot. Eski ler zot in prepar zot larepons zot pann 

konsilte pou asire ki zot lo menm frekans, pou asire ki zot pe koz menm langaz e 

pa vinn kontradwir kanmarad.  

 

Ler mon lo sa size proze kapital, bokou in ganny dir. Lo kote lopozisyon, bokou in 

dir pa ase ouswa tire met dan saler. Me enn bann konmanter ki monn tande se ki 

gouvernman i inefektiv e pa pou delivre. Wi Msye Spiker, parey mon dir dan 

lepase ekzekisyon bann proze i en gran defi. I en defi ki sa gouvernman i pran tre o 

serye e ki i determinen pou adrese. Me selman Msye Spiker parey labitid i annan 

bokou lipokrizi dan kan lopozisyon, e les mwan ilistre akoz mon dir sa. 

 

Nou pa bezwen al tro lwen, pou ilistre sa kalite lipokrizi. An 2019, lannen ti napa 

gran defi, gouvernman US ti anonse dan bidze pour sa lannen, ki pou annan plizyer 

proze kapital ki pou ganny konstrir:  

Mon a liste: 

 

 Rekonstriksyon lekol La Rosiere Primer, eski in fer, – NON – nou 

gouvernman ki pe fer 

 En dezyenm lekol primer Ile Perseverance, eski in fer – NON 

 Rekonstriksyon lekol La Digue, eski in fer,– NON – nou gouvernman ki pe 

al fer. 

 Nouvo lekol pour letid biznes e en lot pour Arts and Designs – eski in fer – 

NON  

 Konstriksyon lopital La Digue – eski in fer – NON – nou gouvernman ki pe 

fer 

 Konstriksyon klinik Baie Lazare – eski in fer – NON – nou gouvernman ki 

pe fer 

 Konstriksyon Unit Izolasyon, eski in fer – NON,  

 Konstriksyon Maison Troisieme Age – eski in fer – NON 

 Konstriksyon Semen Pasquere – eski in fer– NON – Nou ki pe al fer- 

 Renovasyon Batiman Carnegie – eski in fer– NON – Nou ki pe al fer - 

 Renovasyon Sant Kiltirel Nasyonal, eski in fer – NON – Nou ki pe fer 

 Konstriksyon en nouvo blok administrasyon pour Lenstiti Kreol, eski in fer, 

– NON 

 

Msye Spiker, tou sa proze ki monn fek mansyonnen ti dan Bidze 2019, e larzan tin 

bidzete, eski gouvernman US ti fer? Larepons se NON, zot pann delivre. Eski sa 

alor, i fer, ki zot gouvernman pa ti efikas, bann amater, mank leksperyans e 

‘grossly ineffective’? Vreman drol, ler zot in o pouvwar depi 1977. En lot laspe zot 

lipokrizi, Msye Spiker. 

Retar dan lenplimantasyon proze in toultan ekziste e i sertennman pa en fenomenn 

NOUVO.  

 

Msye Spiker, si i annan en distrik dan pei ki apre tou sa letan kin ganny neglize sa 

se La Digue, me ozordi sa basyon pe ganny en nouvo souf. Zis pandan sa dernyen 

2an, sa zil pe ganny li en nouvo lopital modern, gras a sa nouvo gouvernman. Zis 

pandan sa dernyen 2an, sa zil pe ganny en nouvo sistenm ‘sewage’, gras a sa nouvo 

gouvernman. Zis pandan sa dernyen 2an, pe annan lagrandisman por lo sa zil, gras 

a sa nouvo gouvernman. Zis pandan sa dernyen 2an, sa zil pe al ganny li son lekol 

nef, e ankor ennfwa se gras a sa nouvo gouvernman. Msye Spiker, Sa 

gouvernmnan pe travay pour Diguois. 

 

Alor, mon pa war li drol ki sa Onorab, ki sipoze pe rod tou sa ki pli meyer pour son 

distrik, pe sant laglwar e pe dir se gras a li ki sa gouvernman pe travay e zot pa lo 

vakans. Onorab, Onorab, zis anka oun bliy ou listwar, les mwan, fer ou rapel si 

vreman ou ti met presyon pou ganny sa nouvo lopital? Lekel sef pou fer petisyon 

kont sa nouvo lopital? En petisyon ranpli avek fo sinnyatir, mon kapab dir Msye 

Spiker. Sa ti sel presyon ki ou ti mete. Ou seryezman pa ti oule ki La Digue i 

ganny en nouvo lopital pou deservi tou Diguois, zis akoz ou gouvernman pann 

kapab fer, akoz i ti lo vakans? 

 

Promes sa lopital La Digue, i en promes en bann lannen, mon kesyon pour ou 

onorab se lekel ki ti lo vakans? Be pa ti ou gouvernman? 

Msye Spiker, sa lopozisyon i toultan akiz nou pour koup riban, e pran laglwar lo 

zot proze ki zot gouvernman in konstrir oubyen ti pe konstrir. Msye Spiker, 

sanmenm ki arive ler ou ti en Gouvernman inefektiv e pa kapab fer narnyen ou 

konplent narnyen. Ou kanmarad i bezwen vinn fer pour ou.  

 

Onorab, fer sir ki ou pa lo vakans, ler riban i koupe pour nouvo lopital La Digue. 

 

E dan en sinny, ki vreman sa gouvernman pe travay e sertennman pa lo vakans. 

Zedi mon pe mont La Digue avek en delegasyon Saoudyen ki pe finans sa loan 

pour nouvo lekol, fer sir ou pa lo vakans zedi Onorab e fer sir ki nou pa ganny en 

lot petisyon kont sa proze, akoz ou konn tre byen ki nou fer ek sa bann kalite 

petisyon. 

 

Msye Spiker, Mon anvi refer lo serten bann pwen ki Onorab lemiel in fer monte lo 

son repons bidze. Premyerman mon vreman rekonforte ki in admet ki bokou 

dimoun in dir ki sa en bon bidze. Me toudmenm, in vin avek en lalis proze dan son 

distrik ki osi mon distrik. 

 

Premyerman lakres Anse Royale.  

 

Msye Spiker, retard dan lakres Anse Royale i enn ki fer mon vreman ankoler. 

Akoz sa retar? Senpleman, se move planifikasyon. En plan inisyal ki ti mank 

plizyer konponan pour en lekol. Ti menm anann laport ek lafnet ki ti manke. En sa 

i fer bann travay adisyonel ki fer pri monte e in annan en dezakor avek kontrakter.  

Sa retar konstriksyon lakres Anse Royale, i en legzanp tipik ki mannyer proze ti 

ganny fer lepase. Zis parey le fame Music Stadium. Alor ozordi gouvernman pe 

bezwen al rektifye tou sa problenm e rod larzan adisyonel pour son finansman. 

Sanmenm ki zot dir zot ti en gouvernman efektiv.!!  

 

Be prezan, ou blanm nou gouvernman pou zis koup riban, ler ki zot kin donn 

nesans? Zot gouvernman inefikas pa konn planifye, sanmenm apre ki zot donn 

nesans, set en lot ki bezwen fer grandi. Sa se en Gouvernman ki ti mank 

responsabilite.  

 

Koman en vre zabitan sa zoli distrik Anse Royale, kot mon’n ne e grandir, e kot 

mon paran ek gran paran in ne e grandir, mon pou fer tou pour mon met li lo sa 

oter ki i merite.  

 

Onorab, mon kwar ou a dakor ek mon, ki Anse Royale osi in ganny bokou neglize 

kantmenm in toultan ganny dekrir koman dezyenm lavil. E sa lannen, bokou travay 

pou bezwen ganny fer pour nou ganny nou sport complex dan nou distrik. Mon 

asire ki nou ava koup sa riban finalman pour Anse Royale. Mon swete ou ava la 

pou koup sa riban ek mwan. 

 

Msye Spiker, sa gouvernman pou toultan envestir pou lager kont koripsyon. Sa i 

enn bann prensip nou gouvernman. Okenn dimoun ki mal servi oubyen vol larzan 

piblik pa pou ganny soutire anba sa gouvernman. 

E la, mon anvi reasir Onorab Gabriel kin lev konsern lo size kantite larzan ki 

Komisyon Anti Koripsyon pe gannyen an 2023 ki sa pou kontinyen, anvi la kantite 

ek konpleksite bann ka koripsyon kin arive anba zot gouvernman Msye Spiker.  

 

Sel lasirans ki mon kapab donn sa Onorab, se espere apre ou a konnen akoz sa 

gouvernman pe donn plis larzan ACCS. La nou a konnen ki mannyer son parti in 

les koripsyon ronz Sesel, e lekel ki responsab. 

 

Msye Spiker, les mon koz en kou lo sa size saler. Parey ti ekspekte lopozisyon i 

sey tir lipou ek sa logmantasyon. Me in vreman difisil pour zot ganny ni en pti. 

 

An rezimen, zot largiman i donn sa ogmantasyon depi Zanvye, olye Avril, me dan 

Bidze 2019, zot Minis ti anonse ki sa 5% ogmantasyon ti pou pran lefe an Zilyet. 

Apre anka zot in obliye, sa ogmantasyon ti pou lekel? Be ti pou zis travayer sekter 

piblik. Zot gouvernman pa ti anons okenn ogmantasyon pour travayer sekter prive. 

Lopozisyon, silvouple, avan zot vin remortrans nou, get dan zot pase avan. 

 

En lot largiman popilis ki zot pe anmennen pandan sa trwa dernyen zour se donn sa 

ogmantasyon travayer sekter prive. Ankor ennfwa mon pou repete, gouvernman i 

travay lo en bidze saler pour li. Si nou pou donn travayer sekter prive 

ogmantasyon, be ki mannyer gouvernman pou Finans sa ogmantasyon? Eski zot pe 

dir avek nou al fer en lot FA4JR. Zot konn tre byen konbyen FA4JR ti kout nou 

pei? La nou annan en det plis ki R1.5 bilyon kin ganny azoute lo nou det, kot sak 

Seselwa pou bezwen peye. Les mwan fer kler, okenn det ki pei i pran, i tonm lo 

sak ant nou pour peye dan lavenir. Sa i larealite. 

Me, an dizan sa, Msye Spiker, mon pou ankor ennfwa fer en lapel avek anplwayer 

dan sekter prive pou silvouple donn zot travayer en ogmantasyon si zot kapab. 

 

Msye Spiker, an sa ki konsern sekter parastal, mon anvi dir ki laplipar travayer dan 

sa sekter, ozordi zot saler i bokou pli o ki sekter gouvernman. PEMC pe esper 

propozisyon sorti kot sa bann antite an sa ki konsern saler dan sekter parastatal, 

pou asire ki i annan egalite ek lazistis dan nivo saler dan sekter piblik ek sekter 

parastatal, touzour prenan kont bann spesifisite. 

 

Msye Spiker dan lepase lopozisyon ti pe fer bokou tapaz e demande kantmenm pei 

pa ti ankor ganny resours, zot ti kriye a ot vwa, Msye Spiker, pou kantmenm donn 

50% 13enm mwan. Zot dir donn ogmantasyon saler. Si ozordi, nou pe kapab donn 

sa ki zot in demande, se gras a aksyon ek desizyon en gouvernman responsab. En 

gouvernman ki pa pou zanmen pran zot presyon, e i pou donn ler i kapab. Me pa 

akoz zot presyon. Sa gouvernman pe travay, e nou pe demann tou Seselwa pou 

kontinyen travay e Dousman Dousman nou pou kontinyen rekolte sa ki nou merite. 

 

Mon lapel pour US, ki ankor pe demande menm. Ki pou arive ler pou napa personn 

ankor pou donnen, ki zot pou dir mwan donnen prezan? Grenwir? Mon kit sa la. 

 

Msye Spiker, kestyon kin ganny demande a plizyer repriz isi la anndan se; akoz 

bann pansyonner pa pe ganny en ogmantasyon? Mon anvi fer en keksoz kler, ki sa 

sipor Finansyel Tanporer entrodwir an Zilyet, 2022, pou kontinyen pandan 2023 

pou bann pansyoner ki ganny mwens ki R9000. Savedir laplipar pansyoner pou 

ganny R9,000 par mwan. Anplis gouvernman i sibvansyonn zot pri tiket bis avek 

SPTC. Par an, i kout gouvernman R10 milyon roupi pou asire ki nou bann 

pansyonner pa pey tiket bis SPTC. 

 

Msye Spiker, mon oule dir ki, ler ki bann pansyonner pe zouir en Pansyon, ki enkli 

sekirite sosyal, fon Pansyon, ansanm avek sa sipor Finansyel Tanporer, ki fer zot 

R9,000 par mwan, i annan 4,924 travayer dan sekter piblik, ki enkli bann ‘home 

carers’ ek travayer ‘Cleaner’s Corporative’, pe travay a ler aktyel ki ganny mwens 

ki R9,000 par mwan. Zot, zot bezwen pey pri tiket bis pou al travay. Laplipar zot, 

zot annan zanfan anba laz ki ankor pe lekol, e zot kapab annan en loan, e zot pe 

rent lakaz. Msye Spiker, depans pa parey. Alor annou get byen. Me, mon kapab dir 

avek bann pansyoner, ki nou pann bliy zot. 

 

Lo sa size Home Carer, par kree en Lazans Home Care, gouvernman i oule 

profesyonaliz sa servis, kot bann ki ganny anploye avek sa lazans, zot a ganny 

formasyon neseser ki mannyer pou okip en dimoun aze. Msye Spiker, nou tou nou 

konnen, ki mannyer i annan en kantite defo avek sa sistenm kin toultan la. Sa bann 

dimoun ki pe pran ka avek sa bann dimoun aze, zot napa formasyon, zot napa en 

‘job description’. Nou oule ki Servis Home Care i ganny enplimante dan en 

lankadreman legal, kot sa bann Home Carers ek zot kliyan, zot konn zot dwa ek 

responsabilite. De plis, ler bann Home Carer i ganny anploye formelman, zot ava 

annan akse avek lezot servis, tel ki pran en loan, ki anba sistenm aktyel zot 

rankontre pa mal problem. Msye Spiker, sa gouvernman efektiv pe finalman donn 

home carers zot dignite koman en travayer. 

 

Msye Spiker mon osi oule koz en kou lo sa size benefis sosyal. E la mon bezwen 

dir ki lo sa size nou annan en gran diferans fondanmantal ant le de parti. 

Prensip Parti LDS i ki lasistans sosyal i la pou ed ou dan ou moman ki ou tonbe, i 

la pou ed ou, ed ou lekor pou sorti dan la povrete e ganny ou laliberte ekonomik, 

kot ou vinn en sitwayen ki lib, annan dignite pour ou kapab sonny ou fanmiy. LDS 

pa oule personn ki kapab, pou vin depandan lo benefis sosyal. LDS i dir avek ou, 

leve e al debourye, pa depandan lo okenn, pour ou viv. 

 

Parkont, Msye Spiker, parti US son polisi welfer i fonde lo bann prensip kontrol. 

US i anvi ki ou toultan reste dan lapovrete. Akoz? akoz ler ou depandan, i kontrol 

ou akoz li ki determinen ki lasistans ou pou gannyen. I oule ki ou manz dan son 

lanmen pour larestan ou lavi, akoz son sel bi se ki li i pou servi ou pour li reste ou 

pouvwar, e bann gran sef a benefisye lo ou lasyer. 

 

Seselwa, sa i sa sistenm ki bezwen ganny kase a tou pri. Pa les ou vin en pyon ki 

pou ganny servi zis pou serten reste o pouvwar. Nou tou nou annan nou abilite pou 

epanouir, nou zis bezwen asire ki nou sezi tou loportinite ki vin devan nou. Msye 

Spiker, politik fey tol, flatscreen ek masin lave in fini Sesel. 

 

Msye Spiker, apre 2an travay dir ek sakrifis de la par nou tou, sa gouvernman in 

reisi ozordi, donn Seselwa serten rekonpans pour zot pasyans ek rezilyans. Dan sa 

ki nou’n ede konstrir pour rekolte ansanm, gouvernman pe partaz enpe sa larises. 

Alors, mon pa konpran akoz i annan sa retorik Bidze 2023 i en Bidze Politik. Ki si 

sa vreman en Bidze Politik, mon demann mon lekor? Eski akoz nou pe partaz enpe 

sa ki nou’n rekolte, ki sa i fer ki Bidze 2023, i vin en Bidze Politik? Kwa ki mal 

dan partaze ler rekolt i bon? 

 



19 

 

Mon kwar, mon kapab annan en larepons pour sa kestyon, Msye Spiker. Anba 

lopozisyon, listwar i montre ki Seselwa ti ganny en pti zafer, selman, ler sa parti ti 

oule en keksoz avek ou. I ti sere, i ti get zis zot bann, i ti les son bann dalon pran, 

pran e pran, sis resours nou pei pour zot benefis personnel pandan 43an, e ki ti 

arive pros avek eleksyon, sang ti pete, apre tou sa letan ki ou ti ganny demande pou 

ser sang, la zot ti mazinen ki zot bezwen vot Seselwa, alor zot ti donn en pti gin. Sa 

lopozisyon i kontan donn Seselwa pti bout par pti bout, tandis ki pli gro bout i 

partaze antre zot.  

 

Seselwa, zis mazinen, si zis dan sa 2an, avek sa travay dir, ek sakrifis, sa 

gouvernman responsab e serye, in kapab aford pou donn ou en ogmantasyon 10% 

lo zot saler, apre 2an tre dir, be ki mannyer zot ti pou lwen, ozordi, si sa lopozisyon 

tin byen zer nou pei pandan sa 43an ki zot in pran nou pei. Zis mazinen, 2an LDS, 

e 43an US. Seselwa, zize pour zot menm. 

 

Msye Spiker, les mwan reasir tou Seselwa, ki sa gouvernman pa pou zanmen zwe 

politik avek Bidze pei. Dan sa gouvernman, ler nou kapab nou pou toultan 

distribye sa larises, san ki nou bezwen esper okenn eleksyon. Mr. Speaker, 

Seychelles and Seychellois Deserves Better.  

 

Msye Spiker, Bidze 2023 i montre nou gran diferans avek LDS ek US. Dan 2an, 

nou striktir ekonomik, fiskal ek moneter pe met fondasyon pour nou pei kontinyen 

progrese e reste rezilyan anka okenn kriz i tap nou pei. 

 

Msye Spiker, kantmenm pa relye avek bidze mon anvi koz lo sa size pri lavi, enn 

sa largiman ki monn konmans fer nasyonalman.  

Parey labitid parti US avek zot politik popilis in fer bokou teat lo la. Me zot ti pou 

realize ki si zot konn ekoute e aprann, sa ti pou en bon keksoz pour zot. Les mon 

met serten statistik depi 2008 devan zot ki manyer pri in monte isi Sesel.  

                                                                                                                                                                                          

2008 2009 2010 2011 2012 2013 2014 2015 

37.00 31.80 -2.40 2.60 7.10 4.30 1.40 4.00 

 

E mazorite lannen in osi monte. 

 

Menm si ou pou al pli lwen ki 2008 ou pou war ki pri an myayenn pann desann. 

Msye Spiker ni menm pri en boutey lasos tomat US pann kapab fer desann. 

 

Msye Spiker, rol Labank Santral se kontrol to a ki pri i monte. Sa i rezon ki mwan 

mon’n dir ki se ‘income’ ki bezwen monte. Pri lavi i toultan depan lo si ou 

‘income’ i ase kantmenm pri komodite i o savedir ou kapab aford. La kot nou 

bezwen konmans mazinn diferan. Akoz pandan sa 43 an parti US pe dir zot pe fer 

pri desann me statistik i montre ki sa i pa le ka. Savedir zot in fail. Mon pe met en 

lot propozisyon lo latab. Se annou kree bann sekter ek louvraz ki pey plis, savedir 

nou dimoun a ganny plis reveni pou depans lo komodite ek servis.  

 

Msye Spiker me selman si parti US i ankor le fer economics You tube and google 

parey Onorab Loze i advise sa i zot problem e mon asir zot rezilta i pou menm 

parey ki noun war pandan sa dernyen 43 an kot pri a lon term pa desann.  

Seselwa Reflesir byen lo sa bann largiman, ki monn met devan. 

Msye Spiker, avan terminen, ou konnen, dan sa Ladministrasyon, nou pe ganny 

akize konmkwa, nou pe donn nou lekor, ogmantasyon isi, ogmantasyon par laba. 

Me, sa lopozisyon ipokrit zot pa koze, lo zot prop perks ki zot gannyen. 

 

 Dirizan Lopozisyon i ganny en saler R53,652 par mwan 

 I ganny en Constituency Allowance R17,000 par mwan 

 I ganny en transpor 

 I ganny R86,000 par an zis pour karbiran 

 Parey zot kontan dir, i ganny en allowance palto, ouswa petet en allowance 

kitenge ki R18,000 par an 

 I ganny en Hospitality Allowance R75,000 par an 

 I ganny en allowance telefonn R55,000 par an 

 I ganny sekirite allowance R350,000 par an, ki tonm R29,000 par mwan 

 I ganny lasirans medikal lavaler R16,058 par an 

 

Msye Spiker, mwan, mon dir avek lopozisyon ‘if you live in a glass house, don’t 

throw stone’. 

 

Msye Spiker en pti kestyon pou Hon Cosgrow, bann minis Gouvernman dan son 

parti ti ganny Lasisrans Medikal pour bann depans lasante? zot pa ti ganny clothing 

allowance? zot pa ti ganny security allowance? zot pa ti ganny allowance telefonn? 

Mon kit sa lanmenm. 

 

An konklizyon, Msye Spiker, mon swete ki mon ganny sipor tou Manm Lasanble, 

e la mon mesaz pour parti lopozisyon se pa fer parey lannen pase, kot zot ti vot 

kont merit Bidze 2022, me apre vot pour tou son bann ‘headings’, ki ti demontre 

zot lenkonsistan, lipokrizi, ek konfizyon. 

 

Msye Spiker, mon swete ki sa lannen, zot in matir enpe plis politikman, e ki zot 

kapab met Seselwa ek Sesel premye, par vot anfaver Bidze 2023.   

 

Msye Spiker, pandan deba bidze pandan sa dernyen 2an, mon’n toultan fer en lapel 

avek lopozisyon pou zwenn ansanm avek nou, pour nou travay pour Sesel. Mon 

ankor ennfwa fer sa menm lapel avek zot. 

 

Msye Spiker, avek sa mon ti a kontan ankor ennfwa remersi tou Seselwa kin travay 

konsyansyezman pandan sa dernyen 2an pou ed nou gouvernman pou retir nou pei 

dan son pli gro kriz ekonomik dan son listwar. I pann fasil, in anfet difisil, pour tou 

Seselwa e pour nou osi koman en gouvernman. Me, sa gouvernman in prouve ki i 

enn ki efikas, responsab, pran aksyon ler i Neseser, e ki lepep Seselwa i kapab fer 

li konfyans e kont lo li. 

 

E avek sa mon demann sipor Lasanble pour aprouv sa Bidze 2023.  

 

Mersi Msye Spiker. 

 

 

 


